
AHOLINING MOLIYAVIY QAROR 
QABUL QILISH KOMPETENSIYALARINI 

Annotatsiya. Mazkur maqolada aholining moliyaviy qaror qabul qilish kompetensiyalarini rivojlantirish orqali 
tadbirkorlik faolligini oshirishning uslubiy asoslari tadqiq etilgan. Moliyaviy qarorlarni mustaqil va asoslangan holda 
qabul qilish, daromad va xarajatlarni rejalashtirish, jamg‘arma va kredit imkoniyatlaridan oqilona foydalanish, moliyaviy 
risklarni baholash hamda mavjud resurslarni samarali boshqarish tadbirkorlik faoliyatining muhim shartlari sifatida 
yoritilgan. Tadqiqotda aholining moliyaviy kompetensiyalarini rivojlantirish bilan tadbirkorlik tashabbuslari o‘rtasidagi 
o‘zaro bog‘liqlik tizimli yondashuv asosida tahlil qilinib, moliyaviy bilim, amaliy ko‘nikma, risklarni boshqarish va 
moliyaviy imkoniyatlardan foydalanish qobiliyatlarini rivojlantirishga asoslangan uslubiy yondashuv taklif etilgan. 
Shuningdek, aholining moliyaviy qaror qabul qilish kompetensiyalarini rivojlantirishning asosiy yo‘nalishlari hamda 
ularni tadbirkorlik faolligini oshirish mexanizmi bilan integratsiyalash imkoniyatlari asoslangan.

Kalit so‘zlar: moliyaviy qaror qabul qilish, moliyaviy kompetensiya, moliyaviy savodxonlik, moliyaviy bilim, 
moliyaviy ko‘nikmalar, tadbirkorlik faolligi, tadbirkorlik tashabbusi, moliyaviy risk, moliyaviy resurslar, moliyaviy xulq-
atvor, iqtisodiy faollik, tadbirkorlik salohiyati, moliyaviy rejalashtirish, moliyaviy imkoniyatlardan foydalanish.

Аннотация. В данной статье исследованы методические основы повышения предпринимательской 
активности населения посредством развития компетенций в принятии финансовых решений. 
Самостоятельное и обоснованное принятие финансовых решений, планирование доходов и расходов, 
рациональное использование возможностей сбережений и кредитования, оценка финансовых рисков, 
а также эффективное управление имеющимися ресурсами рассматриваются как важные условия 
предпринимательской деятельности. В исследовании на основе системного подхода проанализирована 
взаимосвязь между развитием финансовых компетенций населения и предпринимательскими инициативами, 
предложен методический подход, основанный на развитии финансовых знаний, практических навыков, 
способностей к управлению рисками и использованию финансовых возможностей. Кроме того, обоснованы 
основные направления развития компетенций населения в принятии финансовых решений и возможности их 
интеграции с механизмом повышения предпринимательской активности.

Ключевые слова: принятие финансовых решений, финансовая компетентность, финансовая грамотность, 
финансовые знания, финансовые навыки, предпринимательская активность, предпринимательская 
инициатива, финансовый риск, финансовые ресурсы, финансовое поведение, экономическая активность, 
предпринимательский потенциал, финансовое планирование, использование финансовых возможностей.

Abstract. This article examines the methodological foundations for increasing entrepreneurial activity through 
the development of the population’s financial decision-making competencies. Independent and informed financial 
decision-making, income and expenditure planning, rational use of savings and credit opportunities, assessment 
of financial risks, and effective management of available resources are considered important conditions for 
entrepreneurial activity. The study systematically analyzes the relationship between the development of financial 
competencies among the population and entrepreneurial initiatives and proposes a methodological approach based 
on the development of financial knowledge, practical skills, risk management capabilities, and the ability to utilize 
financial opportunities. In addition, the main directions for developing the population’s financial decision-making 
competencies and the possibilities of integrating them into a mechanism for increasing entrepreneurial activity are 
substantiated.

Keywords: financial decision-making, financial competence, financial literacy, financial knowledge, financial 
skills, entrepreneurial activity, entrepreneurial initiative, financial risk, financial resources, financial behavior, economic 
activity, entrepreneurial potential, financial planning, utilization of financial opportunities.

K I R I S H
Bugungi iqtisodiy sharoitda aholining moliyaviy qarorlarni mustaqil, asoslangan va uzoq muddatli 

manfaatlarni hisobga olgan holda qabul qilishi uning iqtisodiy faolligini belgilovchi muhim omillardan biriga 
aylanmoqda. Daromadlarni samarali taqsimlash, jamg‘arma shakllantirish, kredit va investitsiya imkoniyatlarini 
baholash, moliyaviy risklarni aniqlash hamda mavjud resurslardan oqilona foydalanish ko‘nikmalari nafaqat 
shaxsiy moliyaviy barqarorlikni, balki tadbirkorlik tashabbuslarining shakllanishini ham belgilaydi. Shu sababli 
moliyaviy savodxonlikni oddiy nazariy bilimlar majmui sifatida emas, balki real iqtisodiy vaziyatlarda to‘g‘ri 
moliyaviy qaror qabul qilish imkonini beruvchi kompetensiyalar tizimi sifatida shakllantirish dolzarb ahamiyat 
kasb etmoqda.

Aholining tadbirkorlik faoliyatiga jalb etilishida moliyaviy qaror qabul qilish kompetensiyalarining mavjudligi 
alohida ahamiyatga ega. Chunki tadbirkorlik tashabbusining yuzaga kelishi bilan bir qatorda biznesni boshlash 
uchun zarur mablag‘larni aniqlash, moliyalashtirish manbalarini tanlash, xarajat va daromadlarni prognozlash, 
kredit yuklamasini baholash hamda biznes risklarini boshqarish kabi qarorlar ham qabul qilinadi. Mazkur 
jarayonlarda yetarli moliyaviy kompetensiyaning mavjud emasligi moliyaviy resurslardan samarasiz foydalanish, 
ortiqcha qarzdorlik va tadbirkorlik tashabbuslarining barqaror rivojlanishiga to‘sqinlik qiluvchi omillardan biriga 
aylanishi mumkin.

O‘zbekistonda aholining iqtisodiy faolligini oshirish, kichik biznes va xususiy tadbirkorlikni rivojlantirish 
hamda moliyaviy xizmatlardan foydalanish imkoniyatlarini kengaytirish jarayonida aholining moliyaviy 
kompetensiyalarini rivojlantirishga bo‘lgan ehtiyoj kuchaymoqda. Shu nuqtayi nazardan, aholining moliyaviy 
qaror qabul qilish kompetensiyalarini rivojlantirishning ta’limiy, tashkiliy va amaliy yo‘nalishlarini tadbirkorlik 
faoliyatini rag‘batlantirish mexanizmlari bilan uyg‘unlashtirish muhim ilmiy-amaliy vazifa hisoblanadi.

Mazkur tadqiqotning maqsadi aholining moliyaviy qaror qabul qilish kompetensiyalarini rivojlantirish va 
ushbu kompetensiyalardan tadbirkorlik faoliyatida samarali foydalanishni ta’minlovchi uslubiy yondashuvlarni 
ishlab chiqishdan iborat. Tadqiqot doirasida moliyaviy bilim va ko‘nikmalar, moliyaviy risklarni boshqarish, 
moliyaviy rejalashtirish, resurslardan foydalanish qobiliyati hamda tadbirkorlik faolligi o‘rtasidagi o‘zaro 
bog‘liqlikni baholashga alohida e’tibor qaratiladi.

T A D Q I Q O T  M E T O D O L O G I YA S I
Tadqiqotda tizimli, qiyosiy va tahliliy yondashuvlardan foydalanildi. Aholining moliyaviy qaror qabul qilish 

kompetensiyalari va tadbirkorlik faolligi o‘rtasidagi bog‘liqlik mavjud ilmiy adabiyotlar hamda statistik ma’lumotlar 
asosida o‘rganildi. Shuningdek, tahlil, taqqoslash, umumlashtirish va mantiqiy xulosa chiqarish usullari asosida 
moliyaviy kompetensiyalarni rivojlantirishning asosiy yo‘nalishlari aniqlanib, tadbirkorlik faolligini oshirishga 
yo‘naltirilgan uslubiy yondashuv ishlab chiqildi.

M A V Z U G A  O I D  A D A B I Y O T L A R  S H A R H I
Aholining moliyaviy qaror qabul qilish kompetensiyalarini rivojlantirish masalasi xorijiy iqtisodiy adabiyotlarda 

moliyaviy savodxonlik va iqtisodiy xulq-atvor bilan uzviy bog‘liq holda tadqiq etilgan. A. Lusardi va O.S. Mitchell 
“The Economic Importance of Financial Literacy: Theory and Evidence” nomli tadqiqotida moliyaviy bilimni 
inson kapitalining muhim shakli sifatida baholab, uning jamg‘arish, qarz olish, investitsiya qilish va boshqa 
iqtisodiy qarorlarni qabul qilishdagi rolini asoslagan. Mualliflarning fikricha, moliyaviy bilim darajasi shaxsning 
iqtisodiy qarorlari sifati va moliyaviy farovonligiga ta’sir ko‘rsatadi. Keyinchalik A. Lusardi va O.S. Mitchell “The 
Importance of Financial Literacy: Opening a New Field” tadqiqotida ushbu yondashuvni rivojlantirib, moliyaviy 
savodxonlikni aholining moliyaviy imkoniyatlardan samarali foydalanishi va asoslangan qarorlar qabul qilishi 
uchun zarur kompetensiya sifatida ko‘rib chiqqan. S. Ambuehl, B.D. Bernheim va A. Lusardi esa “Evaluating 
Deliberative Competence: A Simple Method with an Application to Financial Choice” tadqiqotida moliyaviy 
tanlovlarda qaror qabul qilish sifatini bevosita baholash masalasini o‘rgangan va faqat moliyaviy bilim darajasini 
emas, balki shaxsning o‘z qarorlarining oqibatlarini to‘g‘ri anglash qobiliyatini ham hisobga olish zarurligini 
ko‘rsatgan.

O‘zbekistonlik tadqiqotchilar tomonidan ham aholining moliyaviy savodxonligi va moliyaviy 
kompetensiyalarini shakllantirish masalalariga e’tibor qaratilmoqda. U. Mahmudjonov “Moliyaviy savodxonlik 
tushunchasining nazariy asoslari” nomli tadqiqotida moliyaviy savodxonlik tushunchasining mazmunini ochib 
berib, uni moliyaviy qarorlarni qabul qilish imkonini beruvchi moliyaviy-iqtisodiy bilim, ko‘nikma va malakalar 
bilan bog‘laydi. Tadqiqotda moliyaviy savodxonlikning asosiy tarkibiy qismlari, moliyaviy bilim va ko‘nikmalar, 
ijobiy moliyaviy xulq-atvor hamda mavjud moliyaviy resurslarni qisqa va uzoq muddatli rejalashtirish masalalari 
yoritilgan. N. Nazarovaning “Barqaror taraqqiyotni ta’minlashda ayollarning moliyaviy savodxonligini oshirish” 

tadqiqotida esa moliyaviy savodxonlikning iqtisodiy mustaqillik, moliyaviy imkoniyatlardan foydalanish 
va barqaror taraqqiyotdagi ahamiyati tahlil qilingan. A. Sharobiddinov va X. Akramovning “Moliyaviy 
savodxonlikning muhimligi va uni oshirish yo‘llari” tadqiqotida moliyaviy savodxonlikni rivojlantirishda ta’lim, 
budjetlashtirish, qarzlarni boshqarish va zamonaviy texnologiyalardan foydalanish yo‘nalishlari ko‘rib chiqilgan. 
Mazkur tadqiqotlar moliyaviy bilim va ko‘nikmalarning ahamiyatini yoritgan bo‘lsa-da, aholining aynan moliyaviy 
qaror qabul qilish kompetensiyalarini shakllantirishni tadbirkorlik faolligini oshirish bilan yagona uslubiy tizimda 
bog‘lash masalasi alohida tadqiqot yo‘nalishi sifatida qaralishi mumkin.

Tahlil va natijalar
Aholining tadbirkorlik faolligini oshirish masalasida moliyaviy qaror qabul qilish kompetensiyasini alohida 

ilmiy kategoriya sifatida tadqiq etish muhim ahamiyatga ega. Chunki tadbirkorlik faoliyatining boshlanishi va 
davomiyligi faqat kapitalning mavjudligi bilan emas, balki mavjud kapitaldan qanday foydalanish, moliyaviy 
imkoniyatlarni qanday baholash va yuzaga keladigan xavflarga qanday munosabat bildirish bilan ham belgilanadi. 
Shaxsning moliyaviy qaror qabul qilish kompetensiyasi uning daromad, xarajat, jamg‘arma, kredit, investitsiya 
va tadbirkorlik faoliyati bilan bog‘liq muqobil variantlarni anglash, solishtirish va ular orasidan iqtisodiy jihatdan 
asoslanganini tanlash qobiliyatini ifodalaydi. Shu jihatdan mazkur kompetensiya oddiy moliyaviy bilimdan 
kengroq mazmunga ega bo‘lib, bilimni amaliy vaziyatda qo‘llash, qarorning ehtimoliy oqibatlarini oldindan 
baholash va o‘z moliyaviy xatti-harakatini tartibga solishni ham qamrab oladi.

Moliyaviy qaror qabul qilish kompetensiyasining mohiyatini anglashda “bilim”, “ko‘nikma” va “kompetensiya” 
tushunchalarini farqlash muhimdir. Moliyaviy bilim shaxsga iqtisodiy va moliyaviy jarayonlarning mohiyatini 
tushunish imkonini beradi. Moliyaviy ko‘nikma esa ushbu bilimlardan amaliy vaziyatlarda foydalanishni 
ta’minlaydi. Kompetensiya tushunchasi esa mazkur ikki elementni qaror qabul qilish mas’uliyati, mustaqil tahlil 
qilish, risklarni hisobga olish va qaror natijalarini baholash qobiliyati bilan birlashtiradi. Demak, moliyaviy qaror 
qabul qilish kompetensiyasi “nimani bilish” bilan bir qatorda “qanday qaror qabul qilish” va “qabul qilingan 
qarorning oqibatlarini qanday boshqarish” masalalarini ham o‘z ichiga oladi (1-jadval).

1-jadval
Aholining moliyaviy qaror qabul qilish kompetensiyasining tarkibiy tuzilishi

Tarkibiy element Mazmuni Shaxsning amaliy qobiliyati

Moliyaviy bilim Moliyaviy tushunchalar, vositalar va jarayonlarni 
anglash Moliyaviy ma’lumotni to‘g‘ri tushunish

Moliyaviy tahlil Daromad, xarajat, foyda, risk va moliyaviy 
shartlarni solishtirish Muqobil variantlarni baholash

Moliyaviy rejalashtirish Resurslar va kelgusidagi moliyaviy ehtiyojlarni 
oldindan belgilash Moliyaviy maqsadlarni shakllantirish

Riskni baholash Qarorning ehtimoliy xavf va yo‘qotishlarini aniqlash Noaniqlik sharoitida qaror qabul qilish

Qaror qabul qilish Muqobil variantlar orasidan maqbul yechimni 
tanlash

Asoslangan moliyaviy tanlovni amalga 
oshirish

Qaror natijasini 
baholash Qabul qilingan qarorning natijalarini tahlil qilish Keyingi qarorlarni takomillashtirish

Jadvaldagi tarkibiy elementlarning o‘zaro bog‘liqligi shuni ko‘rsatadiki, moliyaviy qaror qabul qilish 
kompetensiyasi chiziqli emas, balki uzluksiz takrorlanib turadigan jarayon hisoblanadi. Shaxs avval moliyaviy 
ma’lumotni qabul qiladi, keyin uni tahlil qiladi, muqobil variantlarni baholaydi, risklarni hisobga oladi va qaror 
qabul qiladi. Qaror amalga oshirilgach, uning natijasi qayta baholanadi va olingan tajriba keyingi moliyaviy 
qarorlar uchun asos bo‘ladi. Shu sababli kompetensiyani rivojlantirish bir martalik ta’lim natijasi emas, balki 
amaliy tajriba va tahliliy fikrlashning muntazam rivojlanishini talab qiluvchi jarayondir.

Aholining moliyaviy qaror qabul qilish kompetensiyasi tadbirkorlik faoliyati bilan bog‘langanda uning 
mazmuni yanada murakkablashadi. Shaxsiy moliya doirasida qabul qilinadigan qarorlar asosan daromad va 
xarajatlar muvozanatini ta’minlashga yo‘naltirilsa, tadbirkorlikdagi moliyaviy qarorlar biznesning kelgusidagi 
daromadi, xarajatlari, likvidligi, investitsion ehtiyoji va moliyaviy barqarorligiga ta’sir ko‘rsatadi. Shu sababli 
tadbirkorlik kompetensiyasi tarkibida moliyaviy qarorlarni qabul qilish qobiliyati mustaqil va muhim komponent 
sifatida shakllanadi.

Bu yerda muhim jihat shundan iboratki, moliyaviy imkoniyatning mavjudligi tadbirkorlik faolligining 
avtomatik ravishda yuzaga kelishini anglatmaydi. Masalan, kredit olish imkoniyatiga ega bo‘lgan shaxs 

kredit mablag‘laridan samarali foydalanish strategiyasini ishlab chiqmasa, moliyaviy imkoniyat iqtisodiy 
natijaga aylanmasligi mumkin. Aksincha, cheklangan resurslarga ega bo‘lgan, biroq moliyaviy rejalashtirish 
va risklarni boshqarish ko‘nikmalari rivojlangan shaxs mavjud imkoniyatlardan nisbatan samarali foydalanishi 
mumkin. Demak, tadbirkorlik faolligining muhim sharti resursning o‘zi emas, balki resursdan foydalanish 
kompetensiyasidir. Shu asosda tadbirkorlik faolligini moliyaviy qaror qabul qilish kompetensiyasining amaliy 
natijasi sifatida ko‘rib chiqish mumkin. Mazkur bog‘liqlik quyidagi mantiqiy ketma-ketlik orqali ifodalanadi:

Moliyaviy bilim → moliyaviy tahlil → riskni baholash → muqobil variantlarni tanlash → moliyaviy 
qaror → resurslardan foydalanish → tadbirkorlik faolligi.

Ushbu ketma-ketlikda har bir bosqich keyingi bosqich uchun zarur shartni shakllantiradi. Moliyaviy 
bilim yetarli bo‘lmasa, moliyaviy ma’lumotni to‘g‘ri tahlil qilish qiyinlashadi. Tahlil yetarli bo‘lmasa, muqobil 
variantlar o‘rtasidagi farqni aniqlash imkoniyati pasayadi. Risklar hisobga olinmasa, iqtisodiy jihatdan 
jozibador ko‘ringan qaror kutilmagan moliyaviy yo‘qotishlarga olib kelishi mumkin. Shuning uchun tadbirkorlik 
faolligini oshirishda moliyaviy qaror qabul qilishning barcha bosqichlarini yagona tizim sifatida rivojlantirish 
talab etiladi (2-jadval).

2-jadval
Moliyaviy qaror qabul qilish kompetensiyasining tadbirkorlik faolligiga ta’sir mexanizmi

Bosqich Jarayon Tadbirkorlikka ta’siri

Axborotni anglash Moliyaviy ma’lumotlarni qabul qilish va 
tushunish

Iqtisodiy vaziyatni to‘g‘ri baholash imkonini 
beradi

Tahlil qilish Xarajat, daromad, risk va imkoniyatlarni 
taqqoslash Biznes qarorlarining asoslanganligini oshiradi

Variantlarni baholash Moliyalashtirish va investitsiya variantlarini 
solishtirish

Resurslardan maqbul foydalanish imkonini 
beradi

Riskni boshqarish Ehtimoliy yo‘qotishlarni aniqlash va kamaytirish Tadbirkorlik barqarorligini kuchaytiradi

Qaror qabul qilish Eng maqbul moliyaviy variantni tanlash Biznes tashabbusini amaliy faoliyatga 
aylantiradi

Monitoring Qaror natijasini baholash Keyingi qarorlarning sifatini oshiradi

Mazkur mexanizmning o‘ziga xos jihati shundaki, u moliyaviy savodxonlikni tadbirkorlik faoliyatiga 
bevosita bog‘lovchi oraliq bo‘g‘in sifatida qaror qabul qilish kompetensiyasini ajratib ko‘rsatadi. Aynan shu 
bo‘g‘in moliyaviy bilimni real iqtisodiy harakatga aylantiradi. Shuning uchun aholining moliyaviy savodxonligini 
oshirish dasturlarida “moliyaviy mahsulotlar haqida ma’lumot berish” bilan cheklanib qolish emas, balki 
shaxsga muayyan moliyaviy vaziyatni tahlil qilish, variantlarni taqqoslash va mustaqil qaror qabul qilishni 
o‘rgatish muhimdir.

Tadqiqot nuqtayi nazaridan moliyaviy qaror qabul qilish kompetensiyasini rivojlantirishning asosiy 
muammolaridan biri nazariy bilim bilan amaliy qaror o‘rtasidagi uzilishdir. Shaxs kredit, foiz stavkasi yoki 
investitsiya tushunchalarini bilishi mumkin, biroq real moliyaviy vaziyatga duch kelganda ushbu bilimni amalda 
qo‘llay olmasligi ehtimoli mavjud. Bu holat moliyaviy ta’lim mazmunini qayta ko‘rib chiqishni talab qiladi. Ta’lim 
jarayonida nazariy tushunchalar bilan bir qatorda real hayotiy vaziyatlar, biznes keyslar, moliyaviy hisob-
kitoblar, muqobil variantlarni taqqoslash va risklarni baholash topshiriqlaridan foydalanish kompetensiyaning 
amaliy yo‘nalishini kuchaytiradi. Shu nuqtayi nazardan, aholining moliyaviy qaror qabul qilish kompetensiyasini 
rivojlantirish metodologiyasi uchta o‘zaro bog‘langan yo‘nalishga asoslanishi maqsadga muvofiq: bilimni 
shakllantirish, qaror qabul qilish ko‘nikmasini rivojlantirish va qaror natijasini tahlil qilish. Birinchi yo‘nalishda 
shaxsning moliyaviy tushunchalarni anglash darajasi oshiriladi. Ikkinchi yo‘nalishda o‘zlashtirilgan bilimlarni 
amaliy vaziyatlarga tatbiq etish qobiliyati shakllantiriladi. Uchinchi yo‘nalishda esa qabul qilingan qarorning 
iqtisodiy samarasi va ehtimoliy oqibatlarini baholash orqali o‘z-o‘zini tahlil qilish mexanizmi shakllantiriladi 
(3-jadval).

3-jadval
Aholining moliyaviy qaror qabul qilish kompetensiyalarini rivojlantirish uslubiyati

Yo‘nalish Rivojlantiriladigan 
kompetensiya Uslubiy vosita Yakuniy natija

Moliyaviy bilim Moliyaviy tushunchalarni anglash Ma’ruza, elektron kurs, o‘quv 
materiallari

Moliyaviy axborotni 
tushunish

Tahliliy ko‘nikma Moliyaviy ma’lumotlarni tahlil 
qilish

Keys, amaliy topshiriq, 
taqqoslash

Muqobil variantlarni 
baholash

Risk kompetensiyasi Xavf va noaniqlikni baholash Vaziyatli topshiriqlar, 
ssenariylar Riskni hisobga olgan qaror

Rejalashtirish Moliyaviy resurslarni taqsimlash Byudjet va biznes-reja tuzish Resurslardan oqilona 
foydalanish

Qaror qabul qilish Mustaqil moliyaviy tanlov Muammoli vaziyat, 
simulyatsiya

Asoslangan moliyaviy 
qaror

Refleksiya Qaror natijasini baholash Monitoring, tahlil, qayta aloqa Keyingi qarorlar sifatining 
oshishi

Ushbu uslubiyatning tadbirkorlik faolligini oshirishdagi ahamiyati shundaki, u shaxsni tayyor moliyaviy 
yechimlarni qabul qiluvchi subyekt emas, balki mustaqil iqtisodiy qaror ishlab chiquvchi faol subyekt sifatida 
shakllantirishga yo‘naltiriladi. Bunday yondashuvda moliyaviy ta’limning natijasi o‘zlashtirilgan bilim hajmi bilan 
emas, balki shaxsning real moliyaviy vaziyatda qanchalik asoslangan qaror qabul qila olishi bilan baholanadi. 
Tadbirkorlik faoliyatida ayniqsa moliyaviy risklarni boshqarish kompetensiyasi alohida ahamiyatga ega. 
Tadbirkorlik qarori doimo ma’lum darajadagi noaniqlik bilan bog‘liq bo‘ladi. Bozor talabi, xarajatlar, daromadlar, 
kredit majburiyatlari va investitsiya natijalari oldindan to‘liq aniqlanmaydi. Shu sababli komponent moliyaviy 
qaror riskning mavjud yoki mavjud emasligini emas, balki uning darajasi, ehtimoli va mumkin bo‘lgan oqibatlarini 
hisobga olgan holda qabul qilinadi. Bu esa moliyaviy kompetensiyaning asosiy belgilaridan biri sifatida noaniqlik 
sharoitida oqilona tanlov qilish qobiliyatini ajratib ko‘rsatish imkonini beradi.

Bundan tashqari, moliyaviy qaror qabul qilish kompetensiyasini rivojlantirishda raqamli moliyaviy muhit 
ham hisobga olinishi lozim. Bugungi sharoitda shaxs kredit, to‘lov, jamg‘arma, investitsiya va boshqa moliyaviy 
xizmatlar to‘g‘risidagi ma’lumotlarni tezkor ravishda olishi mumkin. Biroq axborotning ko‘pligi qaror sifatini 
avtomatik ravishda oshirmaydi. Aksincha, turli manbalardagi ma’lumotlarning ishonchliligini baholash, shartlarni 
solishtirish, yashirin xarajatlarni aniqlash va moliyaviy xavflarni anglash kabi yangi kompetensiyalarni talab 
qiladi. Demak, zamonaviy moliyaviy kompetensiya nafaqat moliyaviy bilimni, balki axborotni tanlash va uning 
ishonchliligini baholash qobiliyatini ham qamrab olishi kerak.

Tahlillar asosida aholining moliyaviy qaror qabul qilish kompetensiyalarini rivojlantirish va tadbirkorlik 
faolligini oshirish o‘rtasidagi munosabatni quyidagi konseptual model orqali ifodalash mumkin:

Moliyaviy bilim + tahliliy ko‘nikma + riskni baholash + moliyaviy rejalashtirish + mustaqil qaror 
qabul qilish + natijani baholash = tadbirkorlikka tayyorlik kompetensiyasi.

Mazkur modelda elementlar oddiy matematik yig‘indi sifatida emas, balki o‘zaro bog‘langan kompetensiyalar 
tizimi sifatida qaraladi. Ularning har biri tadbirkorlik qarorining alohida bosqichini ta’minlaydi. Moliyaviy bilim 
qarorning axborot asosini, tahliliy ko‘nikma uning mantiqiy asosini, riskni baholash ehtiyotkorlik mexanizmini, 
rejalashtirish resurslar muvozanatini, mustaqil qaror qabul qilish esa amaliy harakatni ta’minlaydi. Qaror 
natijasini baholash esa mazkur tizimning qayta aloqa mexanizmi sifatida xizmat qiladi.

Shunday qilib, aholining tadbirkorlik faolligini oshirishga qaratilgan yondashuvda moliyaviy resurslarni 
taqdim etish bilan bir qatorda ushbu resurslardan foydalanish kompetensiyasini shakllantirish ham zarur. 
Moliyaviy qaror qabul qilish kompetensiyasi rivojlangan shaxs mavjud iqtisodiy imkoniyatlarni faqat iste’mol 
qilish yoki qisqa muddatli moliyaviy ehtiyojlarni qondirish nuqtayi nazaridan emas, balki daromad yaratish, 

kapitalni shakllantirish va tadbirkorlik faoliyatini rivojlantirish nuqtayi nazaridan ham baholay boshlaydi. Shu 
sababli mazkur kompetensiyani rivojlantirish metodologiyasi aholining iqtisodiy faolligini oshirishning ta’limiy 
vositasi bo‘lish bilan birga, tadbirkorlik salohiyatini shakllantirishning muhim tashkiliy-uslubiy asosi sifatida 
namoyon bo‘ladi.

X U L O S A  V A  T A K L I F L A R
Aholining moliyaviy qaror qabul qilish kompetensiyalarini rivojlantirish tadbirkorlik faolligini oshirishning 

faqat moliyaviy bilimlarni kengaytirish bilan cheklanmaydigan, balki shaxsning mavjud moliyaviy imkoniyatlarni 
tahlil qilish, muqobil variantlarni taqqoslash, risklarni baholash, resurslardan maqsadli foydalanish va qabul 
qilingan qarorlarning natijalarini baholash qobiliyatlarini shakllantirishga asoslangan murakkab jarayon ekanligini 
ko‘rsatadi. Tadqiqot natijalari moliyaviy savodxonlikni mazkur kompetensiyaning boshlang‘ich elementi sifatida 
qarash zarurligini, biroq bilimning o‘zi mustaqil va samarali moliyaviy qaror qabul qilish uchun yetarli emasligini 
asoslash imkonini berdi. Shu sababli aholining moliyaviy kompetensiyasini rivojlantirishda nazariy bilimlarni 
amaliy vaziyatlarda qo‘llash, moliyaviy axborotni tahlil qilish va uning ishonchliligini baholash, daromad va 
xarajatlarni rejalashtirish, qarz majburiyatlari hamda investitsion imkoniyatlarning oqibatlarini oldindan baholash 
ko‘nikmalariga alohida e’tibor qaratish lozim.

Tahlil asosida moliyaviy qaror qabul qilish kompetensiyasi bilan tadbirkorlik faolligi o‘rtasidagi bog‘liqlik 
uzviy jarayon sifatida namoyon bo‘lishi aniqlandi. Shaxsning moliyaviy imkoniyatlarni anglash darajasi uning 
tadbirkorlik tashabbusini shakllantirishiga, moliyaviy resurslarni boshqarish qobiliyati esa ushbu tashabbusni 
amaliy faoliyatga aylantirishiga ta’sir ko‘rsatadi. Shu nuqtayi nazardan, tadbirkorlikni rivojlantirish siyosatida 
faqat moliyaviy resurslardan foydalanish imkoniyatlarini kengaytirish emas, balki ushbu resurslardan oqilona 
foydalanish kompetensiyasini shakllantirish ham muhim metodik yo‘nalish sifatida qaralishi kerak. Ayniqsa, 
biznes boshlash bilan bog‘liq xarajatlar, kutilayotgan daromad, kredit yuklamasi, moliyaviy risk va bozor 
sharoitlarining o‘zgaruvchanligini kompleks baholash ko‘nikmasi tadbirkorlik qarorlarining asoslanganligini 
oshiradi.

Shu asosda aholining moliyaviy qaror qabul qilish kompetensiyalarini rivojlantirish uslubiyatini moliyaviy 
bilimlarni shakllantirish, tahliliy ko‘nikmalarni rivojlantirish, moliyaviy risklarni baholash, rejalashtirish, mustaqil 
qaror qabul qilish hamda qaror natijalarini monitoring qilish kabi o‘zaro bog‘liq yo‘nalishlar asosida tashkil 
etish taklif etiladi. Bunday yondashuvda ta’lim jarayoni faqat nazariy ma’lumot berishga emas, balki real 
hayotiy va tadbirkorlik vaziyatlarini modellashtirish, moliyaviy qarorlarning turli variantlarini taqqoslash va 
ularning ehtimoliy oqibatlarini baholashga yo‘naltirilishi maqsadga muvofiq. Natijada moliyaviy bilim amaliy 
ko‘nikmaga, amaliy ko‘nikma esa mustaqil qaror qabul qilish kompetensiyasiga aylanishi uchun metodik 
sharoit yaratiladi.

Aholining moliyaviy qaror qabul qilish kompetensiyalarini oshirishda raqamli moliyaviy muhitning 
imkoniyatlaridan ham tizimli foydalanish zarur. Bunda elektron bank xizmatlari, raqamli to‘lov vositalari, 
kredit va jamg‘arma mahsulotlari to‘g‘risidagi axborotlardan foydalanishning o‘zi yetarli bo‘lmay, ularning 
shartlarini solishtirish, yashirin yoki qo‘shimcha xarajatlarni aniqlash, axborot manbalarining ishonchliligini 
baholash va moliyaviy xavflarni aniqlash ko‘nikmalarini shakllantirishga ustuvor ahamiyat berish lozim. Bu 
yondashuv aholining raqamli moliyaviy muhitda mustaqil va mas’uliyatli qaror qabul qilish imkoniyatlarini 
kengaytiradi.

Shuningdek, tadbirkorlik faoliyatini qo‘llab-quvvatlashga qaratilgan ta’lim va maslahat dasturlarini 
moliyaviy qaror qabul qilish kompetensiyalarini baholash mexanizmlari bilan integratsiya qilish maqsadga 
muvofiq. Bunday mexanizm orqali shaxsning moliyaviy bilim darajasi bilan bir qatorda uning amaliy vaziyatda 
qaror qabul qilish, riskni aniqlash, resurslarni taqsimlash va qaror natijasini baholash qobiliyatlari ham 
aniqlanishi mumkin. Mazkur yondashuv aholining tadbirkorlik salohiyatini faqat mavjud moliyaviy resurslar 
yoki biznesga bo‘lgan qiziqish orqali emas, balki moliyaviy qarorlarning sifatini belgilovchi kompetensiyalar 
majmui orqali baholash imkonini beradi. Taklif etilayotgan uslubiyatning amaliy ahamiyati shundaki, u 
moliyaviy savodxonlikni oshirish jarayonini tadbirkorlik tashabbusini shakllantirish va uni barqaror iqtisodiy 
faoliyatga aylantirish jarayoni bilan bog‘laydi. Mazkur yondashuv asosida moliyaviy bilim → moliyaviy tahlil → 
riskni baholash → muqobil variantlarni taqqoslash → asoslangan qaror qabul qilish → moliyaviy resurslardan 
samarali foydalanish → tadbirkorlik faolligi ketma-ketligi shakllanadi. Shu sababli aholining moliyaviy qaror 
qabul qilish kompetensiyalarini rivojlantirishni tadbirkorlikni qo‘llab-quvvatlashning alohida ta’limiy yo‘nalishi 
sifatida emas, balki inson kapitali, moliyaviy inklyuziya va tadbirkorlik muhitini rivojlantirishni o‘zaro bog‘lovchi 
metodik mexanizm sifatida shakllantirish taklif etiladi.

